
 Općinski sud u Zenici, stečajni sudija Dino Aličić, u stečajnom postupku odlučujući o 

prijedlogu predlagača "GROE" d.o.o. Visoko, PC Vizija, ul. Alije Izetbegovića broj 1, Visoko, 

koga zastupa direktor Muhamed Ćormehić, za otvaranje stečajnog postupka nad ovim pravnim 

licem, dana 21.10.2026.godine, donio je 

 

RJEŠENJE 

 

Pozivaju se povjerioci i zainteresovana lica da u roku od 30 dana od dana objavljivanja 

poziva predlože otvaranje stečajnog postupka i uplate predujam  za  obezbjeđenje  troškova  

stečajnog  postupka  u iznosu od 3.000,00 KM, na depozitni račun ovog suda broj: 134-010-

0000044837 otvoren kod ASA Banke d.d. Sarajevo, te da po izvršenoj uplati predujma sudu 

dostave uplatnicu, kao dokaz da je uplata izvršena. 

 

Ukoliko povjerioci i zainteresovana lica u navedenom roku ne predlože otvaranje 

stečajnog postupka i ne uplate predujam, stečajni sudija će otvoriti stečajni postupak i odmah 

zaključiti postupak nad imovinom pravnog lica "GROE" d.o.o. Visoko, PC Vizija, ul. Alije 

Izetbegovića broj 1, Visoko, matični broj subjekta upisa 43-01-0128-16, JIB: 4218920330002, 

te po pravomoćnosti rješenja o zaključenju stečajnog postupka narediti brisanje ovog društva 

iz sudskog registra. 

 

Ako povjerioci i zainteresovana lica predlože otvaranje stečajnog postupka i uplate 

predujam u navedenom roku stečajni sudija će otvoriti stečajni postupak i voditi ga u skladu 

sa odredbama Zakona o stečaju. 

 

Obrazloženje 

 

 Na prijedlog stečajnog dužnika za otvaranje stečajnog postupka, rješenjem broj gornji 

od 22.07.2026.godine, pokrenut je prethodni postupak radi utvrđivanja uslova za otvaranje 

stečajnog postupka nad imovinom pravnog lica označenog u izreci ovog rješenja, a za 

privremenog stečajnog upravnika je imenovana je Mehmed Vranac iz Visokog. 

 

 U svom pisanom Izvještaju od 06.08.2026.godine, te usmenom obrazloženju istog 

datom na ročištu održanom dana 21.10.2026.godine, privremeni stečajni upravnik je naveo: 

da je stečajni dužnik platežno nesposoban i da nije u mogućnosti finansirati poslovanje iz 

vlastitih sredstava. Oba transakcijska računa društva, otvorena kod Sparkasse banke d.d. 

Sarajevo, blokirana su od 9.4.2026.godine u 12:00 sati, odnosno platežno neaktivna duže od 

60 dana neprekidno. Organ ovlašten za zastupanje društva podnio je prijedlog za otvaranje 

stečajnog postupka 6.2.2026. godine, što upravnik ocjenjuje blagovremenim podnošenjem, 

prije nastupanja platežne nesposobnosti. 

 

U pogledu imovine, upravnik navodi da društvo nema evidentirane nekretnine u 

poslovnim knjigama, niti je upisano kao vlasnik ili suvlasnik nekretnina na području Visokog, 

odnosno kao nosilac prava u katastarskom operatu. Navedeno potkrepljuje uvjerenjem 

Zemljišnoknjižnog ureda Općinskog suda u Visokom od 28.7.2026.godine i uvjerenjem 



nadležne službe Grada Visoko od 29.7.2026.godine. Društvo nema ni evidentirana motorna 

vozila, što je utvrđeno uvidom u poslovne knjige i uvjerenje nadležnog odsjeka MUP-a ZDK 

od 29.7.2026.godine. 

 

Prema bilansu stanja na dan 31.12.2025.godine, iskazane su zalihe robe u vrijednosti 

od 44.618,00 KM, koje se odnose na zaštitne platnene maske proizvedene tokom 2020. godine 

radi zaštite od bolesti COVID-19. Upravnik navodi da su maske usljed neodgovarajućeg 

skladištenja postale neupotrebljive za namijenjenu svrhu te da ovu stavku treba isknjižiti iz 

poslovnih knjiga. Također je iskazan iznos od 169,00 KM na poziciji novca i novčanih 

ekvivalenata, iako su ta sredstva ranije utrošena za tekuće potrebe društva, zbog čega upravnik 

smatra da i ovu stavku treba isknjižiti. 

 

U poslovnim knjigama evidentirana su potraživanja od domaćih kupaca u iznosu od 

3.274,00 KM i inostranih kupaca u iznosu od 11.482,00 KM. Prema navodima upravnika, 

potraživanja su starija od 2022. godine i nisu procesuirana. Upravnik ih smatra zastarjelim, pri 

čemu se za potraživanja prema domaćim pravnim licima poziva na trogodišnji zastarni rok, a 

za međunarodna potraživanja prema stranim pravnim licima na četverogodišnji rok propisan 

konvencijom. Na poziciji ostale imovine i potraživanja, uključujući razgraničenja, iskazano je 

i potraživanje za povrat PDV-a od 697,00 KM, koje je već realizovano u ranijem periodu, pa 

upravnik navodi da i ovu stavku treba isknjižiti. 

 

Upravnik procjenjuje da se poslovanje društva ne može nastaviti ni u cijelosti ni 

djelimično, budući da je društvo već duži vremenski period poslovno neaktivno. 

 

Na osnovu navedenog, upravnik daje mišljenje da postoji razlog za otvaranje stečajnog 

postupka iz člana 6. stav 5. tačka 2. Zakona o stečaju i da je prijedlog podnesen u roku, u 

smislu člana 63. stav 7. tačka a) tog zakona. Istovremeno ocjenjuje da ne postoji imovina 

dovoljna za pokriće troškova otvaranja i vođenja stečajnog postupka, u smislu člana 63. stav 

2. Zakona, te da je, ukoliko zainteresovana lica izraze namjeru za otvaranje postupka, potrebno 

predujmiti 3.000,00 KM. Ocjenu o nemogućnosti nastavka poslovanja zasniva na članu 63. 

stav 3. Zakona o stečaju. 

 

 Ostali učesnici postupka nisu imali primjedbi niti prigovora na ovaj Izvještaj. 

 

Kako stečajni dužnik ima obaveze, a nema imovine, pa ni za troškove stečajnog 

postupka, to je sud primjenom odredbe člana 102. st. 7., 8. i 9. Zakona o stečaju („Službene 

novine FBiH“, broj: 53/21 i 19/25), pozvao povjerioce i zainteresovana lica  da predlože 

otvaranje stečajnog postupka i uplate predujam za obezbjeđenje troškova stečajnog postupka. 

Visina troškova srazmjerno je određena visini troškova koji se očekuju, a koji su neophodno 

potrebni za otvaranje i vođenje stečajnog postupka. 

 

 Obzirom na izloženo, a primjenom navedenih zakonskih propisa, sud je odlučio kao u 

izreci ovog rješenja. Ovim rješenjem povjerioci i zainteresovana lica su upozoreni na 

posljedice propuštanja postupanja po pozivu ovog suda. 

 

                         Stečajni sudija 

                   Dino Aličić 

 

Pouka o pravnom lijeku: Protiv ovog rješenja nije dozvoljena žalba. 


